 
                 6 класс.
Авар адабияталъул дарс.

Раздел: 20 г1асруялъул адабият.

Тема: Ват1анияб т1алаб т1обит1улаго, т1ерхьарал ц1вабзазул ц1ар к1оченаро.
 Дарсил мурад: 1. Ражаб Динмух1амаевасул г1умру ва творчествоялъул щвараб лъай щула гьаби. К1удияб Ват1анияб рагъда халкъалъ бихьизабураб бах1арчилъи бач1унеб г1елалда к1очене бегьунгут1и бич1ч1изаби.
2. Калам цебе т1езаби. Анализ гьабизе малъи.
3.Ват1аналде рокьи бижизаби.

Дарсил алатал:  т1ехь, 6 классалъул Авар адабият, слайдал, милиционерасул рет1ел, «Къункъраби» кеч1 ах1изе бакъан, кагътил къункъраби.
  Дарсил тайпа: щвараб лъай щула гьабиялъул дарс, дарс - журнал.
Дарсил ин.
         1.Дарсил байбихьи.

    Ц1алдохъаби ва класс дарсиде х1адурула.

2.Араб материал такрар гьаби.
   1)учителасул цебераг1и.
Фазу Г1алиевалъ жиндирго «Кини» хабаралда хъвалеб буго:
     «Цо къоялъ рогьалилъ милъиршабазул ч1ирч1ириялъги, гъадулел кьаг1азги, кинидаса ричулаго г1одулел лъималазул гьаркьазги гуро дун йорч1изаюрай. Щибали ц1ар лъезе лъалареб, цадахъ гъорлъ жубан г1одулел руччабазул гьаркьазги, доре-гьанире рекерулел бихьиназул х1ат1азул чвархъиялъги, илхъи буц1ц1ине теч1ого рат1а гьарун рачун унел чуязул пашманаб х1их1идиялъги т1урк1изаюна дун. «Рагъ! Рагъ! Рагъ!»-ан раг1улеб бук1ана дида. Анкьазда, моц1азда жаниб ч1ехьана нижер росу. Киналго бихьиналги рагъде ун, ц1умал жаниса роржун арал бусаби г1адин, бег1укълъун рач1ана рукъзал.»
-Кинаб рагъул х1акъалъулъ хъвадарухъаналъ гьениб бицун бугеб?
-К1удияб Ват1анияб рагъул х1акъалъулъ.

-Исана чан сон т1убалеб бугеб Кудияб Ват1анияб рагъда бергьенлъи босаралдаса?

-70 сон.
      К1удияб Ват1анияб рагъда бергьенлъи босаралдаса 70 сон т1убаялда бан, нилъер дарсги рагъул темаялда т1аса бук1ине буго. Нилъер жакъа бук1ине буго дарс – журнал

«Ват1анияб т1алаб т1обит1улаго, т1ерхьарал ц1вабзазул ц1ар к1оченаро». (слайд 1)
  -К1удияб Ват1анияб рагъда хварав кинав хъвадарухъанасул нилъеца арал дарсазда бицараб?
- Ражаб Динмух1амаевасул.

 Бах1арчиго рагъда хварав хъвадарухъанлъун ккола Ражаб Динмух1амаев. Гьев гьавуралдаса  исана т1убалеб буго 110 сон. Гьесул ва цогидал рагъда рук1аразул бицине буго нилъеца жакъасеб дарсида. Ражаб Динмух1амаев хъах1аб къункъраялде сверана, гьединлъидал нилъер дарсил эмблемалъунги бук1ине буго хъах1аб къункъра.
2)Рагьила журналалъул т1оцебесеб гьумер. Гьелда ц1ар буго «Ват1аналъе г1оло г1умру кьурав хъвадарухъан». (слайд 2) 

Учитель.

 Г1ажаибаб къисматалъул чи вук1ана Ражаб Динмух1амаев – жамг1ияв х1аракатчи, хъвадару -хъан, рагъухъан,патриот, бах1арчи. Революциялда хадусеб авар литератураялда гьес хъвана т1оцересел прозаялъул асарал, г1ахьаллъи гьабулаан литература цебет1езабиялда хурхарал киналго ишазулъ.
 Ражабил х1акъалъулъ бицуна ц1алдохъабаз. 

 Раджаб.

 Ражаб гьавуна 1905 соналъ Лаваша районалъул Урма росулъ мискинав векьарухъанасул хъизамалда. Гьесул лъимерлъи зах1матаб бук1ана. Эмен, ункъо сон барав васгун, г1урус ракьалде къокъине ккола. Гьел рук1ана Орловалда, Тулаялда, хадуб Петербургалда. 14 сон барав васгун унти ккарав Динмух1ама т1ад вуссана анц1го соналдасан. Ражаб къисматалъ вачуна партизаназул отрядалде. Совет власталъе г1оло гьарулел рагъазулъ г1ахьаллъула. Гьит1инав г1олохъанчияс намус бац1ц1адго т1уралаан партизаназул т1адкъаял.
 Зарема
Граждан рагъ лъуг1ун хадуб Ражаб ц1алула Темир-Хан –Шураб бук1араб школа – интернаталда. Ц1алудаса хадуб гьес ц1ик1к1араб х1алт1и гьабула Хунзахъ районалъул комсомол организациялъул секретарь х1исабалда г1ун бач1унеб г1елалъе тарбия кьеялъулъ. Г1олохъанав г1уц1арухъа -насул махщел ва жигар бихьун, гьев вит1ула Москваялде Бакъбаккул зах1матчаг1азул коммунистияб университеталде ц1ализе. Ц1алун т1ад вуссун хадуб Ражабица к1удияб х1алт1и гьабуна Ц1адаса Х1амзатида, Заид Х1ажиевасда, Асадула Мух1амаевасда, Шигьабудин Микаг1иловасда, Мух1амадсаг1ид Саидовасда цадахъ Дагъистаналда ц1ияб адабият гуц1иялъе, маг1арулазда гьоркьоб цебет1ураб культура- лъай т1ибит1изабиялъе. Хадув гьев х1алт1ула «Маг1арул большевик» газеталъул редакторлъун. Гьес редакторлъи гьабуна маг1арул мац1алда бахъулеб т1оцебесеб журнал «Коммунист муг1арифалъе».  Ражабица кумек гьабулаан г1ун рач1унел журналистазе.
Саида.

Ражаб Динмух1амаевас хъвадаризе байбихьараблъун рик1к1уна 1926 сон. Гьесул т1оцересел асараллъун рук1ана къокъал харбал, очеркал, макъалаби, фельетонал. Гьезда гьоркьоса рехсезе бегьула «Цеве Аллагь, хадув рос», «Къанал ч1ваяв Къади», «Рабият».
      1929 соналъ къват1ибе биччараб «Бидухъ би» абураб къисаялда какулеб буго бидухъ рец1ел босиялъул басрияб г1адат, бицунеб буго ц1акъго пайда гьеч1еб жо сабаблъун к1иго хъизамалда гьоркьоб тушманлъи ккеялъул.
Зарема.
30-соназ хъвадарухъаби цолъула жидерго цо союзалде. 1934 соналъ гьелъул членлъун лъугьана Ражабги. Гьес г1ахьаллъи гьабула Москваялда т1обит1араб Т1олгосоюзалъул хъвадарухъабазул т1оцебесеб съездалдаги.
      Лъеберабилел соназ гьес хъварал асаразда гьоркьоб лъик1аблъун рик1к1ине бегьула «Галинал гьалбал» абураб хабар. 1932 соналъ басмаялде бахъана Ражабил «Хъабчилъ бах1арзал» абураб роман. Гьеб бук1ана таваккалаб иш. Нилъер литератураялда жеги бук1инч1о роман г1уц1иялъул х1албихьи.
Марат.
 Рагъде иналде гьес хъвана лъабго лъик1аб къиса: «Гьа», «Т1улакьераб борохь», «Хиянатчи».
Гьел асаразда бицунеб буго рагъул заманалда маг1арулазул тылалда бук1араб г1умруялъул, бах1арчияб х1алт1ул, фашистаз халкъалде бачараб балагь – къварилъиялъул. Аслияб бак1 гьениб ккола нилъер халкъалъул ват1аналде бугеб рокьиялъ, тушманасде бугеб гьалагаб цциналъ. Т1улакьераб борохьлъун бихьула маг1арулазда вах1шияб фашизм.  Киг1ан к1удияб къварилъи т1аде бач1аниги гьел къуркьуларо, бергьенлъиялде бугеб шавкъ г1одоцунаро.
Саида.
            Ражаб вук1ана к1удияв патриот, литератураялда г1уц1арал бах1арчиял героязул иш гьес жиндицаго г1умруялда такрар гьабула. Тифлисалда офицерзабазул школаги лъуг1изабун, гьев 1943 соналъ рагъде уна. Гьев, г1арза кьун, жиндиего бокьун ана рагъде.

           Украинаялъул фронталда гьев кколаан капитан, батальоналъул комиссар, полкалъул агитатор. Гьев г1ащикъ вук1ана рагъул х1акъалъулъ х1асратаб асар хъвазе. Рагъдаса рач1арал кагътал ц1алулаго нилъеда цебе ч1ола гьайбатав инсанасул, рагъухъанасул патриотасул сипат.

Ват1аналъе г1оло г1умруги кьун Ражаб бах1арчиго хвана 1944 соналъул апрель моц1алда Украинаялъул ракьалда. Гьев вукъун вуго Тернополь районалъул Заболотниково росдада г1агарлъухъ.
1) Рагьила журналалъул к1иабилеб гьумер. Гьелда ц1ар буго «Рагъдаса кагътал». (слайд 3)
Ражаб Динмух1амаевас рагъдаса рит1ун рач1арал кагътаздаса мухъал рицуна ц1алдохъабаз.
Рабият.

    1943 соналъул 10 ноябралда гьес хъвалеб бук1ана: «Дица г1ахьаллъи гьабич1ого граждан рагъги лъуг1ич1о, Ват1анияб рагъги лъуг1иларо. Немцазул г1ащт1ичаг1аздаса Ват1ан ц1унизе г1оло дуца щиб гьабурабан бук1инесеб г1елалъ гьикъараб мехалъ, гьелъие жаваб кьезе к1веялдаса дун ч1ух1арав ва вохарав вуго».

Зарема.
Тифлисалда рагъулабгун политикияб училищеялда ц1алулеб мехалъ росулъе хъвараб кагътида рук1ана гьадинал мухъал: «Хирияй эбел, дун т1адч1ун ц1алулев вуго, Ват1аналде къо ккун къват1иве вахъун вугелъул. Дудаса рик1к1ад вук1ин гурони щибго къварилъи гьеч1о».

    Училищеги лъуг1ун рагъде араб мехалъ хъвалеб бук1ана: «Дир хирияй эбел Г1айшат, яц Салимат, босе дир урхъараб салам. Дир х1ал гьикъани, ч1аго вуго. Дун вуго рагъул цебесеб кьерда. Щибаб къоялъ ниж церехун унел руго. Сордо ва къо бат1а гьабич1ого вачахъулев вуго тушман нилъер ракьалдаса. Ват1аналде т1аде зах1матаб къо бач1араб мехалъ рух1алда барахщич1ого х1алт1изе ва рагъизе кколелъул. Нужер вас, к1удияв лейтенант Динмух1амаев. Полевая почта 04080.21 июль 1943 сон».
Рабиг1ат.
Рокъобе щвараб щибаб кагътида гьес росдал х1ал-х1укму ц1ехолаан. Ражабил эбелалъухъе бач1араб ахирияб кагътида гьадинал мухъал рук1ана: «Гьабсаг1ат ниж кутакалда рагъулел руго тушмангун ва гьесда кьаби щвезабулел руго. Нужеда раг1ила нужерго васасул гьунар, гьеб бук1ина г1агарал къоязда.  Хьулги буго гьаб кагътие нужер жавабги щвелилан».  Ражабихъе жаваб щвеч1о, амма раг1ана гьесул гьунар росдада ва г1агарлъиялда.
2) Рагьила журналалъул  лъабабилеб гьумер.  Гьелда ц1ар буго къиса «Хиянатчи».
(слайд 4)
Ражаб Динмух1амаевасул нилъеца ц1алана рагъул заманалъул бицараб къиса «Хиянатчи».     Гьениб бицунеб буго Ват1анияб рагъул заманалда бах1арзал гурелги цо-цо хиянатал, Ват1аналъе хилиплъулел чаг1иги дандч1валел рук1иналъул.
 «Хиянатчи» къисаялъул бицуна  Рабиг1атица.
Ц1акъго лъик1 хъван буго «Хиянатчи» абураб къиса. Киналго рахъаздасан гьеб рик1к1ине бегьула камилаблъун. Къисаялда бицен гьабураб иш ккола маг1арухъ рагъул соназда. Гьелъул аслияв герой Х1осен-дада унго-унгояв бах1арчи вук1уна, Совет власталъе г1оло вагъарав, мисалияб куцалъ колхозалда х1алт1улев. Гьесул ц1ик1к1арав вас багьадур г1адин Ват1ан ц1унун вагъула. Рагъде т1овит1ула гьит1инав вас Мух1амадги. «Гъалбац1лъун рагъда хвей лъик1, г1анк1лъун ч1аго хут1иялдаса. Бах1арчи рагъда хола. Ват1ан ц1униялдаса х1урматаб иш бихьинчиясе щибго гьеч1о», - гьедин абула инсуца вас т1овит1улаго росуцояздехун вуссун. Амма дагьаб заман иналде Х1осенида бугьтан лъола, Мух1амад лъутун вугин лъазабула органаз. 
     Режиссёр М.Мусаевас, Ражабил къиса кьоч1ое босун, лъик1аб спектакль г1уц1ана телевидениялдасан бихьизабизе.

5)«Хиянатчи» къисаялъул анализ. Ц1алдохъабазе суалал кьола.
-Щив кколев къисаялъул аслияв багьадур?

-Х1усендада.

-Кинав чилъун гьев вихьизавун вугев?

-Унго-унгояв бах1арчилъун, Совет власталъе г1оло вагъарав, мисалияб куцалда колхозалда х1алт1улев. 
- Щал кколел гьесул васал?

-Гьесул васал ккола Г1алибег ва Мух1амад.

-Дандекквела гьезул г1амал-хасият. Кинавлъун вихьулев нужеда Г1алибег?
-Бах1арчиявлъун ва лебалавлъун.

-Щай нужеда гьев гьединавлъун вихьулев?

-Щай гурелъул гьесул гьунаразул х1акъалъулъ рагъдаса кагъат бач1ун буго ва гьесие медаль кьун буго.

-Мух1амад кинавлъун нужеда вихьулев?

-Х1инкъулев, х1алихьатав, хиянатав.
-Щай гьесул х1акъалъулъ нужер гьединаб пикру бугеб?

-Гьев Ват1аналъе хилиплъана, гьереси бицана, чияр буголъиялде квер бегьана, инсул тушмангун гьудуллъи гьабуна.

-Кинасул г1амал-хасият нужеда лъик1 бихьулеб? Нужго киналлъун рук1ине бокьилеб?

-Г1алибегил г1амал-хасият нижеда лъик1 ва берцин бихьула.

-Кинасе халкъалъ баркала ва кинасе наг1ана кьелеб?

-Г1алибегие баркала кьела, Мух1амадие наг1ана.

-Мадих1ат кинайлъун йихьулей нужеда?

-Бах1арчияй, зах1мат бокьулей, рит1ухъайлъун.

-Щай гьединайлъун йихьулей?

-Гьей Мух1амадил рогьо чуризе рагъде уней йик1ана.

-Нужеца Мух1амадил г1амал-хасият т1аса бищулеб гьеч1елъул, киналлъунха нилъ рук1ине кколел?

-Ват1ан бокьулеллъун, гьеб ц1унизе х1адураллъун.

6)«Хиянатчи» къисаялдаса гьит1инаб кесекалъул сценка  бихьизабула васалаз.
Х1усен, годек1анив г1одовги ч1ун, найил т1улби гьаризе хъарщи къач1алев вук1ана.

Х1усен.
 –Бихьулищ рекьул х1асил лъик1 ккана, руччаби мисал бихьизабун рекьарана. – Дуца абураб жо мекъи ккана, рухъариялдеги лъик1 х1адурлъила нилъ. 
Салман.
-У, гьеб кинабго бит1араб буго. Амма к1иабилеб анкь буго, Сахратулагьил кагъат бач1инч1о.

Х1усен.
- Нижер Мух1амадилги бач1инч1о аралдаса, амма дица г1айиб гьабуларо. Фронт гьединаб жо буго.

           Херасул хабар гьоркьоб къот1изабуна векерун вач1арав г1елас. Гьес абуна:

Г1ел.
-Х1усен, мун Советалде ах1улев вуго.

Х1усен.
 –Х1алт1и гьабизе толаро, ма дуца лъуг1изабе гьаб, амма мух1канго. 
         Канцеляралда ватана милициялъул инспектор.

Инспектор.
-Дур вас Мух1амад кив вугев?

Х1усен.
-Лъаларо жеги кагъат бач1инч1о, Г1алибегил ункъо бач1ана.

Инспектор.
- Мух1амад фронталдайищ вугев?

Х1усен.
–Цадахъ гурищха дов унеб мехалъ ч1аг1а гьекъараб?  Киг1ан хекко жо к1очонев чи мун.
Инспектор.
-Нужер вас рокъов вук1ин бихьизабулел х1ужжаби руго нижехъ.

  Х1усен.
- Кин гьев рокъов вук1унев, дун къват1иве араб мехалъ вач1ун ватила, радалалдаса нахъе правлениялда кват1ана. Хехго рокъове ун лъик1. (Херав тирщун т1аде вахъана) Лъукъундай вуго?

Инспектор.
-Йохъ,  лъукъун гьеч1о.

Х1усен.
-Гьедин батани, бахчич1ого абе бадибе.
Инспектор.
-Гьединги бегьула. Вас вахчараб бак1 бице.

Х1усен.
-Дида бич1ч1уларо!

Инспектор.
-Военкомалдасан лъазабуна нужер вас Мух1амад Къурбанов, 1923 соналъ гьавурав, рагъулаб часталдасаги лъутун, Ват1аналъе хилиплъун вугилан.

Х1усен т1урк1ана… «Ц1ук1а,хиянатчи… Дир вас…». (Херасул берал ххенана).
Гьениб бихьизабулеб буго вас Ват1аналъе хилиплъун вук1ин раг1араб мехалъ инсуда бугеб х1ал.

 -Хиянатлъиялъ, Ват1аналъе хилиплъиялъ сунде рачунел ругел?
-Тамих1алде.
7) Рагьила журналалъул хадусеб гьумер. Нилъер журналалъул ункъабилеб гьурмада ц1ар ккола «Тарих». (слайд 5)
К1удияб Ват1анияб рагъул х1акъалъулъ бицуна учителас.
Инсанияталъул тарихалда руго киданиги к1очене гьеч1ел лъугьа – бахъинал. Гьединаздасан цояб ккола нилъер халкъалъ К1удияб Ват1анияб рагъда босараб Бергьенлъи. Гьеб бищунго гвангъараб, талих1аб байрамалъул къо меседил х1арпаз хъван буго нилъер Ват1аналъул бах1арчияб тарихалда.
      1418 сордо-къоялъ халат бахъана нилъер пачалихъ т1аг1инабизе, дунялалдаго кверщел гьабизе мурад цебе лъураб гитлерилаб фашизмаялде данде гьабулеб къеркьей. 

     Рагъ байбихьараб т1оцебесеб къоялъго т1олабго халкъалъ жидерго къуватги, бажариги, гъункиги бихьизабуна г1алхулав тушманасда. «Кинабго- фронталъе! Кинабго – бергьенлъиялъе!», «Кинабго къуват тушман щущахъ виххизавиялъе»- гьел лозунгал лъугьана фашистазул хъамалчаг1азде данде нилъер халкъалъ гьабулеб къеркьеялъул байрахълъун. 
   Тушманасул хьул бук1ана к1удияб 5 миллион чи вугеб армиялъул, аза-азар самолётазул, танкабазул, г1арадабазул къуваталдалъун, тохлъукьего т1адеги к1анц1ун, къокъаб заманалда жаниб нилъер пачалихъалда т1ад бергьенлъи босизе. Амма Москваялда г1агарлъухъ нилъераз фашистазда щвезабураб кьабиялъ биххизабуна бергьенлъи босизе гьезул бук1араб хьул. 
    Нилъер тахшагьаралъул раг1аллъабазда ккарал рагъазулъ бах1арчилъи бихьизабуна дагъистаниязги. Москва ц1унулаго ц1а рек1араб танк Алик Мардахаевас бит1ун тушманасул штабалде т1аде балагьизабуна. Гьаваялдасан Николай Гастеллоца гьабураб гьунар Мардахаевас ракьалда такрар гьабуна. 
     К1удияб Ват1анияб рагъул пикру гьабулаго рак1алде щола Сталинградалда Баг1араб Армиялъ гьабураб бах1арчилъи. Гьединаб рагъ тарихалда жеги киданиги ккун бук1инч1о. Гьениб щущахъ биххизабуна яргъидалъун бищунго лъик1 хьезабураб фашистазул 330 азарго солдат вугеб армия. Нилъер солдатаз Сталинградалда бихьизабуна жидерго бах1арчилъиги, къох1ехьейги, Ват1аналде бугеб рокьиги. Т1олабго улкаялда т1ибит1ана 920 фашист т1аг1инавурав пулемётчаг1азул взводалъул командир Совет Союзалъул Бах1арчи Ханпаша Нурадиловасул ц1ар.
Сталинградалдаса хадуб нилъер армиялъ чанго к1удияб бергьенлъи босана: Северияб Кавказалда, Доналда, Ленинградалда, Орёлалдагун, Курскиялда. 1944 соналъул ахиралде немцазул фашистаздасан бац1ц1ад гьабуна нилъер улка. 1945 соналъул 30 апрелалда рейхстагалда т1ад парпадана Баг1араб байрахъ. Гьеб ч1вана Совет Союзалъул Бах1арзал Егоровасги Кантарияцаги. Маялда фашизмаялдаса эркен гьабуна т1олабго Европа. Нилъер рагъухъабаз бихьизабуна унго- унгояб бихьинчилъи ва бах1арчилъи. 7 миллионалдаса ц1ик1к1ун рагъухъанасе щвана орденалги медалалги. 11500 рагъухъан мустах1икълъана Совет Союзалъул Бах1арчиясул ц1аралъе.  Гьезда гьоркьов вуго 50 дагъистаниявги. Рагъул т1оцебесеб соналъго улкаялдаго раг1ана Дагъистаналъул гьайбатав вас Мух1амад Х1ажиевасул гьунар. Дагъистаниязда гьоркьоб т1оцебе гьесие щвана Совет Союзалъул Бах1арчиясул ц1ар. К1удияб х1урматгун ва рокьигун рехсола гьунар т1ок1ав к1иц1улго Совет Союзалъул Бах1арчи Ахмет-Хан Султанил ц1ар. Моздокалдаса Берлиналде щвезег1ан ц1ар раг1араб рагъулаб нух нахъа тана граждан рагъул бах1арчи Хъара Хъараевасул командирлъиялда гъоркь Дагъистаналъул рек1аразул хасаб эскандроналъ. 
     Эльмурза Джумагулов, Саг1аду Г1алиев, Леонид Гальченко, Валентин Эмиров… Чан гьунар гьабураб Дагъистаналъул васаз рагъул заманалда! 

      Нилъер халкъалда бич1ч1ула ва лъала рагъул кьог1лъиги гьелъул рокьукълъиги. Рагъул ч1унтелазул бицинч1ониги, нилъер халкъалъул 20-ялдаса ц1ик1к1ун миллион чияс г1умру кьуна Бергьенлъиялъе г1оло. Рагъул х1асилалда т1олго дунялалда хвана 50-ялдаса ц1ик1к1ун миллион чи. (слайд 6-15-К1удияб Ват1анияб рагъул суратал)
8)Гьанже ц1алдохъабаз бицине буго Г1абдулмажид Хачаловасул «Хваразул ц1аралдаса» поэмаялъул кесек. Гьев ккола рагъда г1ахьаллъарав поэт. Поэмаялъулъ бихьизабулеб буго рагъ кинаб бук1арабали. (слайд 16-К1удияб Ват1анияб рагъда г1ахьаллъарал поэтал ва хъвадарухъабазул суратал)
Хваразул ц1аралдасан.          

                       (поэма)                     (Зарема)
Амма бихьана рагъ - балагьалъул рагъ,

Мегъалги хурзалги бица лъалъараб;

Лъимер эбелалъул каранда ч1валеб,

Ч1варай эбелалда лъимер хахулеб.

Бук1ан, гьудул, рагъ гьужумалдаса                           

Гьаб кканин бицине чи т1адвуссинч1еб;                           

Т1олго ротаялъул хъизаназухъе,                                           

Зигара бан, кагътал цо къоялъ хъвараб                  

Бук1ана гьалдолеб х1ат1икь бугеб ракь,(Саида.)  
Х1урулъ т1ерхьун дунял, т1аде гуллил ц1ад

Гвангвара борлъарал, нилъу гъурарал,

Гъуждулги х1ат1алги к1иялго т1урал…


К1иябго бадиса канлъи т1аг1арал,                                       

К1иябго квердаса килщал лъуг1арал;

Лъураб ругъуналда рукъабиги ран,


Рагъул авлахъ тезе инкар гьабурал… 

(Загьра)
Рук1ана, дир гьудул, рахчун щибилеб,

 Бахъун жидехъе нус кьеян гьарулел;

Гьаб г1азабалдаса хех эркенлъизе

 Керен бакьулъ реч1ч1ун ч1ваян гьарулел.


 Рук1ана, магжида нус бахъилалде,


Рахъарал г1олилал офицерзаби;


Эменг1ан гьездаса ригьалъ к1удиял


Рук1ана солдатал, михъал кьурарал.

(Сидрат)
Кьварарал рук1ана муг1рул г1адинал,

Недегьал рук1ана авлахъал г1адал;


Г1урул хъуди г1адал хехал рук1ана,

Рук1ана сасарал сардал г1адинал.

Цо йик1ана эбел азаргоясул-

Умумулги нилъги рижараб ват1ан.

Азарго йик1ана цоясул эбел-

Улкаялъго т1алаб гьабуна гьесул.

(Х1алимат)
Хъах1лъарал шапана заман щвелалде,

Загьруяб т1ухьиялъ т1ул-рак1ги борлъун.

Г1олилал къанщана михъал раккич1ел,

Минаялъ зодихъе кьвагьизе гьарун.

Макьу тун рагъана, квен тун рагъана,

Танкал гъоркьги регун кьвагьизаруна.

Тушманасул ДЗОТал чурхдуз рацана,

Чармил щулалъаби квераз т1ут1уна.

(Марат)
Гьедин рагъана ниж ц1адул коронир,

Ц1а нужеда хъвазе теларин абун.

Хадусеб г1елалъе г1умру ц1унизе,

Г1олохъанлъиялъе рокьи ц1унизе.

Г1абдулмажидовал рук1ана нижгун,

Г1абдулманаповал рук1ана нижгун;

Мух1амад Х1ажиев, Саг1ду Мусаев…

Маг1арул бах1арзал къанщана гьанир.

9) Нилъер школаялъе жидер ц1ар кьурав, рагъул г1ахьалчи, Амачиев Ш.Т. жидерго рак1алде -щвеязда хъвалеб буго:
   «Инсанасда рагъда бихьула х1исаб тун ц1ик1к1араб г1акъуба, х1ехьезе ккола г1емераб жо. Ракълил заманалда г1умруялъго бихьулареб г1акъуба бихьула фронталда цо къоялъ. 

        Вакъани кваназ, къечани гьекъезе, свакани х1ухьбахъизе, макьихани кьижизе, квачани хинлъизе, хинлъани раг1дукь лъугьине рес бук1унаро фронталда. 

        Моц1аз речел бичуларо, хьитал рахъуларо. Хасало рат1лида къараб ц1ералъгун г1аздаца солдат унго-унгояв Ц1орол Дададе релълъинавун вук1уна. Ц1ер къараб плаш палаткаялъул, шинелазул, ц1орорал чакмабазул рохь гъурулеб г1адаб хъуй рик1к1аде раг1улаан, солдатал походалде унеб мехалъ. 

       Хасалихъгун ихдал къаси-къаси ракь дагьабго ц1орола,къад биуна. Окопазда жанир ругел солдатазул рат1лида кинабго х1арщ бахуна ва гьел ч1агоял г1адамал гурел х1арщул гьаруралин ккола. 

        Риидал къечалъ татуги хвезабун бух1араб бакъукь рук1ине ккола, ц1адал ралелъул окопалги лъел ц1ун х1оринир хут1ула. 

        Г1емерисеб мехалъ походазда солдат кьижун уна нухда. Кьижула т1ухьидул ц1адакь окопалда жанивги. Макьу бугеб х1ал бергьараб жо. 

       Ц1ад, г1азу, бух1и, квачай, х1арщ, сордо,къо бат1а гьабуларо. Рагъ буго, рагъ. Цо секундниги нахъ т1амуларо. Солдат кидаго кивго вук1ине ккола. Солдатасги кидаго бук1араб ва бук1ине кколеб жо г1адин бигьаго баччула кинабго.
10)(Рагъда рук1аразул т1алаб)              (Раджаб)
Хварасда мусру бай, гьесий зани ч1вай

Закон буго нилъер кибниги хъвач1еб;

Хадур гьаруразде гьезул ц1ар ах1и

Умумулъан гурищ нилъее щвараб?

Батани,щайха гьал муг1рул росабалъ

Жидерго васазул ц1арал к1очарал?

Нужер к1алъаязулъ г1и-боц1ул гуреб,

Г1адамазул рахъалъ хабар дагьлъараб?

(Марат)
Нужер бертабазулъ коч1охъабаца

Кидаго цо бакъан щайха бачунеб?

Назмаби гьеч1елищ ч1варазул рахъалъ

Ч1агоязда цо-цо рак1алде щвезе?

Бегьуларогойищ, гьукъун бук1унищ

Гьез нижер ц1аралда раг1и абич1еб?

Муг1рул рагъухъаби квешал рук1унищ,

Кибниги нижее памятник гьеч1еб?

Мармарги варакъги гьарулел гуро,-

Гьабе г1адатияб нилъерго ганч1ил.

Годек1аниб гьабе, хабалалъ гьабе,

Гьелда даг1ба гьеч1о киб бук1аниги.

Берцинлъи к1варич1о, ч1ух1и к1варич1о,

Бах1арзалан абун рецц-бакъ к1варич1о,

Хвалчалги чодулги сурат к1варич1о,

Рук1араблъи лъазе рехсани г1ела…

Учитель.

Маг1арулал, дирго рахъалъ абила:

Хваразул гьаб т1алаб бит1араб буго;

Ват1аналъе г1оло рух1 кьунщиназул

Бет1ер къулун х1урмат гьабизе ккела…

 11).Рагьила журналалъул щуабилеб гьумер. Гьелда ц1ар буго «Дир к1удада рагъда».(слайд 17)
Нилъер росуцоялги рук1ана К1удияб Ват1анияб рагъда. Рагъде ун вук1ана 50 чи. Рагъдаса вуссинч1о 29 чи, вуссана 21 чи. Гьезда гьоркьор рук1ана нужер умумулги. Нилъеца гьезул х1акъалъулъ ц1ех-рех гьабуна. Рач1а нилъеца гьелги рак1алде щвезарила.

Амачиев Шарапудин Тушаевич       (Айшат)(слайд 17)
    Гьев ккола дир к1одо Сидратил эмен. Гьев рагъде ана жиндиего бокьун, 1942 соналъул февралалда, 18 сонил г1умруялда. Гьебго соналъ сентябралда Кавказалъул рагъда ккана миномётный расчёталъул командирлъун. Гьесие рагъ лъуг1ана 1945 –абилеб соналъул марталда Болгариялда автоматчиказул отделениялъул командирлъиялда. Гьес нахъа тана Кавказалъул муг1руздасан бахъараб Балканалъул муг1рузде щвезег1ан рагъул нух. Гьес фронталда бана 900-ялдасан ц1ик1к1ун сордо-къо. Цониги сордо-къо цогидалда релълъараб бук1инч1о. Щибаб сордо-къоялъ божизе зах1матал лъугьа-бахъинал кколаан.

       1943-абилеб соналъ Кушевка шагьаралда г1агарлъухъ контузия щвана. 1944 соналъ Буг г1ор бахунаго лъукъана. Гьесие щвана «Красная звезда» орден ва щуго медаль.

          Шавузгереев Шахрухан.   (Зарема) (слайд 18)
Гьев ккола дир к1одо Загьидатил эмен. Гьев 1942 соналъул февралалда фронталде ана. 11-абилеб артполкалда вук1ана. Гьезул часть цин Краснодаралда, гьенисанги Крымскалда, гьенисанги Моздокалъул рахъалда бит1ана. Гьенив унтана ва 1943 –абилеб соналъул марталда комиссиялъ рокъове вит1ана. Дир к1удада Тузиласулги вук1ана вац рагъда. Гьесда ц1ар бук1ана Г1усманов Г1абдулмалик. 1942-абилеб соналъул байбихьуда жиндиего бокьун фронталде ана. 1942-абилеб соналъул октябралда Сталинградалъе г1оло гьабулеб рагъда хвана.

                      Мамедов Сайпудин.  (Саида) (слайд 19)
Гьев ккола дир к1удада Мамедил эмен. 1942-абилеб соналъул июналдаса бахъараб, 1943-абилеб соналъул январалде щвезег1ан, Белоруссиялъул рагъул округалда,кьвагьдохъабазул полкалда хъулухъ гьабуна. 1943-абилеб соналъул январалда Смоленск направлениялда лъукъана. Цевеса цеве вит1ун госпиталалда Азарбайджаналде ккана. 1943-абилеб соналда сентябралда рокъове виччана.

               Гъазиев Т1айгиб.   (Рабият )(слайд 20)
 Гьев ккола дир к1одо Муслиматил эмен. 1942-абилеб соналъул байбихьуда фронталде ах1ана. Мах1ачхъалаялдаса гамида рек1инарун Средний Азиялде щвезаруна. Гьениса Дальный Востокалде рит1ана Кавалерийский эскадроналде. Кавалериялда рагъул ишазде ругьун гьарулеб бак1алда, гьесул чол бох бекана ва живгоги чода гъоркье ккана. Госпиталалде щвезавуна. Госпиталалда гьев вугеб заманалда гьезул часть фронталде ана. 3-4 моц1идасан гьев сахлъана. Сахлъаравго хозвзводалде вит1ана. 1945 соналъ рокъове виччана. 
Г1исаев Дубухъилав.     (Зарема) .(слайд 21)
Гьев ккола дир к1удада. Рагъ байбихьараб соналъ Польшаялъул г1орхъода Кавалерийский эскадроналда хъулухъ гьабулев вук1ана. 1941 –абилеб соналъул 22 июналда гьезул эскадрон рохьоб лагералда бук1ана.1942-абилеб соналъул маялда, Харьковалда г1агарлъухъ ккарал рагъазда гьев асирлъуде ккана. Асирлъуда ругезул лагерь цин Польшаялда, хадуб Германиялда, Бельгиялда, Голландиялда, ахиралдаги Франциялда бук1ана. Х1алт1изаруна ракьулъ гьарурал балъгоял заводаздаги, бечедазда цере рагьдателаллъунги, шахтабазда гамач1 бахъулелъулги. Гьабуна бищунго зах1матаб ва инжитаб х1алт1и. Рагъ лъуг1ун хадуб, 1945 –абилеб соналъ, Ват1аналде т1ад вуссана. 
Джамалов Пахрудин. (Марат) (слайд 22)
 Гьев ккола дир к1удада Бадрудинил вац. 1942-абилеб соналъул марталда рагъде ана. Варонежалъул рахъалда, сапёразул часталда хъулухъ гьабулаго, квер г1ажизлъана. 1943-абилеб соналъул ахиралда рокъове вуссана.    Дир к1удадал цойги вац вук1ана рагъда- Джамалов Царакали. Гьесул, рагъ байбихьарабго, хабар т1аг1ана.
Г1умаханов Забит. (Рабият)(слайд 23)
 Гьев ккола дир к1одо Шагьрубикал к1удада. 1942-абилеб соналъул февраль моц1алда фронталде ана. 25 къоялъ Тбилисалда рагъул ишазеги куцан Ленинградалда г1агарлъухъ бугеб Северо-Западный фронталде ккана. Хъулухъ гьабуна кьвагьдохъабазул полкалда. Лъукъун вук1ана. 1943-абилеб соналъул маялдаса, 1944-абилеб соналъул марталде щвезег1ан госпиталалда вук1ана. Квер г1ажизлъана ва 3 группаялъул инвалид х1исабалда ,1944-абилеб соналъул марталда, рокъове виччана. 
Шамхалов Сапиюла. (Раджаб) (слайд 24)
Гьев ккола дир к1удада Нух1бегил эмен. Учитель,  халкъияб лъай кьеялъул отличник. 1942-абилеб соналъул январалда фронталде ана. Дальный Востокалда гьит1инал командиразул курсалги лъуг1ун, Сталинградалъул фронталде вач1ана. Гьенив лъукъана. Цевеса цеве вит1ун Уфаялде госпиталалде щвезавуна. Сахлъун хадув Волховалъул рахъалдахун вагъана. К1иабизеги лъукъана.Сахлъаравго Восточный Пруссиялде ккана фронталде. Кинесбергалъе г1оло гьарулел х1алуцарал рагъазда лъабабизеги лъукъана. Гьанжесала Варшаваялъул госпиталалда сах гьавуна. Фронталда 8 ругъун щун бук1ана. 1945-абилеб соналъ рокъов вуссана. Гьесие щвана шапакъатал: орден «Отечественная война», медалал «За отвагу», «За победу над Германией».
12) Рагьила хадусеб журналалъул гьумер. Гьелда ц1ар буго «Рагъул тыл».(слайд 25)
Цох1о рагъул майданалда гуро нилъер халкъалъ бах1арчилъи бихьизабураб. Г1исиналги, руччабиги, хералги бергьенлъиялъе г1оло свакги, макьуги, ракъиги к1очон тун, х1алт1ана тылалда. Нилъер к1удияб Бергьенлъи буго халкъалъул рагъул майданалдаги тылалдаги бук1араб цадахъаб къеркьеялъул х1асил.
       Фашизмалда т1ад бергьенлъи босиялъул къо г1агар гьаби мурадалда, росдал г1адамаз фронталъе кьолеб бук1ана ахирисебги нахърател:г1арац, газа, бел, чармил, хъазмил ц1араг1.Рагъул соназ кьураб г1арцуде сверизабуни щибаб ц1аракиялъе 1700-2000 гъурущ кколаан.

Металлалъе ц1араг1-4000 кг., х1алт1ул алат-120, боц1и-26, г1и-ц1ани-390, ц1око-341, квас-1600кг.,нах-700кг.,г1арац-4000гъур., заём -10000гъур., посылкаби-83.  

Г1акъубаги къварилъиги, рат1ликълъиги, кваникълъиги-кинабго цадахъ рещт1ана щивасул рокъобе. Рат1лие риххизарун ургаби, юргъанал лъуг1ун рук1ана. Юргъан –ургабазул, бозил ч1артазул кескал данде рукъун, гьабулаан рет1ел.Гьединаб рет1елги хекко хвеч1ого бук1ине чурич1ого толаан.Хьиталги щивас рокъорго буртинадул гьарулаан, т1ад къехьги ккун. Т1укъбузеги боц1ул т1омалъул кескал х1алт1изарулаан.

   Рагъул соназ цониги ригьалда г1орц1изег1ан кваназе чед бугев чи росулъ вук1инч1о. Аслияб квен г1алхул хурдул рук1ана. Цо-цоязул гьоркьо-гьоркьоб кваназе картошка, рахь, нису, бетараб рахь бук1ана.(слайд 26)
 13)Г1азиз Иминагъаевасул «Бергьенлъи нилъехъ бук1ина» кеч1 ц1алула.
Кьуч1 щулияб лъеч1они, жагъаллъизе буго рукъ;                          (Рабиг1ат)
Гьелъул къадаз кколаро кинабг1аги гьури-муч.

Рагъул фронталъулги тыл нахъа гьеч1онани,

Гьеб тушманасул яргъий сангарлъун лъугьинаро.

Щулияб тыл – гьеб ккола нилъей къуват щолеб ицц.                   (Зарема)
Къеркьохъанас борчараб къолденгун лебалаб хеч.

Рагъухъаби къеркьола, свак тун, цебесеб кьерда;

Москва, Урал тун рик1к1ад тыл буго зах1маталъул.

Нилъер руччаби, лъимал, сордо-къо ккун, х1алт1ула,                (Саида)
Х1асратаб Ват1аналъе бергьенлъи г1агарлъизе.

Танкаби, г1арадаби, квердаххелал ва шарфал –

Гьел киналго, гьаваг1ан, х1ажатал солдатасе.
Ва лъимадулаб квералъ букъараб танхьил къвач1а –                         (Рабият)
Гьелъ рак1 хинлъизабула рагъалда цебе нилъер.

Рагъул сог1ал соназда лъай дуда, хъубав тушман,

Букъараб зар рагьизе бигьаго к1олареблъи.

14).Рагьила журналалъул анлъабилеб гьумер. Гьелда ц1ар буго «Реквием».(слайд 27)
 «Къункъраби» коч1ол х1акъалъулъ накъит.
Халкъиял бах1арзазул х1акъалъулъ коч1ода абула реквием. Нилъеца цодагьаб бицина киналго рагъда хваразе Расул Х1амзатовас сайгъат гьабураб «Къункъраби» коч1ол. Гьеб рик1к1уна реквиемлъун. Гьеб хъвазе Расулил пикру ккана Япониялъул Херосима шагьаралда. Нилъер руччабаз г1адин япониялъул руччабаз хваразда хадуб ч1ег1ер баларо. Гьез рет1уна т1убанго хъах1аб рет1ел. Цо къоялъ гьесда рихьана хъах1аб къункъра хъатикь ккурай ясалъул памятникалда цере хъах1аб рат1лилъ рахъун ч1арал аза-азар руччаби. Гьеб памятник бук1ана Садако Сасаки абурай ясалъе бараб. Рак1 бит1ахъе сородизе лъугьана гьесул гьезухъ балагьунги гьей ясалъул къисмат цебеч1унги. Атомалъул бомба кьвагьараб доб г1асияб къоялъ унти ккарай дой ясалъ госпиталалда байбихьун буго кагътил къункъраби гьаризе. Хъах1аб кагътил азарго къункъра гьабуни, жий сахлъилин, хвалдаса йорч1илилан хиял бук1ун буго гьелъул. Амма азарго къункъра г1елалдего, хун йиго гьей. Г1аламалъего г1ахьалаб г1азабалъул къо рак1алде щвезабизе, гьенибе бак1арараб халкъалъул руккалилъ вахъун ч1арав гьесул тохлъукьего берч1вана ч1агоял къункърабазул т1елалда. Сибиралдаса роржун рач1унила гьел къункърабийилан абулеб буго. Гьезул т1елалда гьоркьоб бихьана ч1обогояб бак1ги. Гьесухъе щун буго эбел хванилан абураб телеграммаги. Гьеб къоялъ гьев къункърабаз т1убанго асир гьавуна. Рак1алде щвана гьесда киналго рагъда хварал, гьединго рагъда хварав к1иявго вацги, эбелги, дой гьит1инай ясги. Гьедин бижун буго гьесулъ гьеб гьит1инаб шиг1ру.
     Наум Гребнёвас гьеб буссинабуна г1урус мац1алде, композитор Ян Френкелица хъвана гьелъие бакъан, Марк Бернесица гьеб ах1ана. Гьедин «Къункъраби», киналго рагъда хваралги рак1алде щвезарун, ах1улеб кеч1лъун лъугьана.
15) Нилъецаги киналго рагъда хваралги рак1алде щвезарун «Къункъраби» кеч1 ах1изе буго.(слайд 28)
Къункъраби.
Дида ккола рагъда камурал васал 
Кирго рукъун гьеч1ин, къанабакь лъеч1ин, 

Муг1рул тун рик1к1ада хъах1ил зобазда 

Хъах1ал къункърабазде руссун ратилин.

Гьел гьанжелъизег1ан гьаркьахинаго

Гьава къот1ун руго т1авап гьабулел.

Гьелъ гурищ къункъраби роржунеб мехалъ,

Къваридго зобазухъ балагьулел нилъ?

Унеб буго боржун свакараб къокъа,-

Дир къайицадахъал, вацал, г1агарлъи.

Гьезул чит1иралъулъ буго цо манзил,-

Гьеб батизе буго дие тараб бак1.

1. Дарсил х1асил гьаби.
Нилъеца жакъа дарсида бицаралъул х1асил гьабулаго абизе кола: Нилъ рук1ине ккола Ват1ан бокьулеллъун, Ват1ан ц1унизе х1адураллъун, рагъда хваразе бет1ер къулулеллъун, гьел рехсолеллъун. Гьанжеги руго, лъимал, дунялалда т1ад рагъал: Украинаялда, Иракалда, Нигериялда. Нилъ къеркьезе ккола дунялалда т1ад рагъал къот1иялъе г1оло. Нилъ къеркьезе ккола ракълие г1оло. Нилъее рагъ х1ажат гьеч1о.
Гьалдалъун нилъеца жакъасеб дарс лъуг1араблъун тела.

2. Рокъобе х1алт1и.

К1удияб Ват1анияб рагъул х1акъалъулъ гьит1инабго сочинение хъвазе.

